
Улуғбек Мансуров
(Наманган, Узбекистан)
МУСТАҚИЛЛИК ДАВРИ ТАРИХШУНОСЛИГИДА ФАРҒОНА ВОДИЙСИ ШАҲАРЛАРИ ТАРИХИНИ ЎРГАНИЛИШИ
Истиқлол туфайли ўзбек халқининг кўп минг йиллик тарихини тиклаш, хо​лисона тадқиқ этиш ва уни халққа етказиш борасида қатор ижобий натижалар қўлга киритилди. Мамлакат ижтимоий-сиёсий ва маънавий ҳаётидаги сифат ўзгаришларига ҳамоҳанг тарзда тарихшуносликда ҳам янгича руҳ ва мазмундаги илмий тадқиқотлар учун қулай шарт-шароитлар яратилди. 
Бугунги кунда юртнинг тарихи, қадимий маданияти тикланмоқда ва у мамлакат ижтимоий - сиёсий, иқтисодий тараққиётида юксак аҳамият касб этмоқда. Бу жараёнда ўз тарихини чуқур  билган, ундан руҳий қувват оладиган халқни енгиб бўлмаслигига  алоҳида эътибор қаратган Ўзбекистон Президенти И.А.Каримов тарихчи олимларни ҳаққоний тарихни тиклаш, халқни ва миллатни ана шу тарих билан қуроллантиришга даъват этди1. Ушбу даъватга жавобан, тарихчи олимларнинг изланишлари натижасида қатор туман ва вилоятлар тарихига бағишланган тадқиқотлар юзага келди2. 

Жамият тараққиётида ижтимоий-иқтисодий ва маданий жараёнлар муҳим ўрин тутади. Шу сабабли унинг ривожланиш йўналишларини мукаммал ўрганиш ва илмий таҳлил этиш зарурдир. 

Республика тарихини айрим ҳудудлар, шаҳарлар, вилоятлар мисолида ўрганиш, шубҳасиз ўтмишни янада чуқур ва мукаммалроқ тарзда ёритилиши учун имконият яратади. Шаҳарлар тарихини ўрганиш тадқиқотчилар диққат марказида бўлиб келган долзарб мавзулардан биридир. Шаҳарларнинг пайдо бўлиши, уларнинг ривожланиши борасида бутун бир ижтимоий-иқтисодий формациялар тарихи гавдаланади. Чунки, жамият тарихида шаҳарлар доимо муҳим аҳамият касб этиб келган. Тарихий тараққиёт жараёнида шаҳарларнинг қиёфалари доимо ўзгариб борган ва шу билан бирга жамиятда тутган роллари ҳам ошиб борган. 

Фарғона водийсидаги шаҳарлар ўзининг тутган ўрни, салоҳиятига кўра, Республикада етакчи ўринларни эгаллайди. Ўзбекистон Республикаси Президенти И.А. Каримов эътироф этганидек: “Фақатгина мана шу Фарғона водийсининг ўзида латиф шаҳар деб ном олган Қўқон, қадимий Андижон, гўзал Наманган, Кўҳна Ахсикент каби тарихимизда из қолдирган шаҳар ва қўрғонларнинг номларини улуғлаш ва уларнинг ҳам қутлуғ саналарини кенг миқёсида нишонлаш-буларнинг барчаси бизнинг олдимизда турган катта вазифадир”3. Халқнинг босиб ўтган қарийб бир асрлик тарихига фақат сал​бий воқеалар даври деб қарамаслик, балки бу яқин ўтмишга хо​ли​со​на баҳо бериш бугуннинг вазифасидир. 
Кейинги йилларда Ватан тарихшунослигида ижтимоий-сиёсий ҳаракатлар ва совет ҳокимиятининг ўрнатилишига қарши кўтарилган қуролли қаршилик ҳаракати тарихи муаммоларига бағишланган бир қатор тадқиқотлар юзага келди, асарлар нашр этилди. Масалан, Й. Қосимовнинг “Қора кўзойнак билан ёзилган тарих” номли китобида 1917 йил февраль инқилобидан кейин Наманган уездида ташкил топган миллий-демократик ташкилотлар, қуролли қаршилик ҳаракати ҳақидаги янги маълумотлар илмий муомилага киритилган4. 
Мустақиллик йилларида янги услубий ёндашувларнинг шаклланиши даврида ёзилган рисолалар5, дарсликлар6, турли тўпламлар7, ҳамда докторлик ва номзодлик диссертацияларнинг илмий-назарий, манбавий асосларида, мазмунида яққол намоён бўлди. 

Ҳусусан бу даврда Р.М.Абдуллаев, С.С.Аъзамхўжаев, Д.Ҳ.Зияева, Б.А.Кощанов, А.Т.Мингноров, Ф.Х.Набиев, Н.А.Норжигитова, Қ.К.Ражабов, С.Б.Шодмонова, Ш.Г.Ғойибназаров томонидан яратилган тадқиқотларда Фарғона водийсидаги ижтимоий-сиёсий жараёнлар8, А.А.Ерметов, Н.Г.Озерова, А.Х.Раҳмонқулова, Х.М.Қуллиев, М.М.Ҳайдаров, тадқиқотларида эса иқтисодий жараёнлар илк бор ўзининг холисона баҳосини олди9.


Хусусан, Фарғона водийсида совет тузумини ўрнатилишига қарши қуролли кураш тарихини ёритишда Қ.К. Ражабовнинг тадқиқотлари муҳим аҳамиятга эга бўлди. Унинг тадқиқотларида Туркистон ва Фарғона водийсидаги қаршилик ҳаракатининг тарихини ёритиб берилган10. 

С. Агзамхўжаевнинг тадқиқотларида Туркистон Мухториятини қўллаб-қувватлаб шаҳарларда ўтказилган намойишлар, маҳаллий аҳолининг Мухториятга бўлган муносабати ёритиб берилган11. Р.Абдуллаев эса Туркистон, жумладан Фарғона водийси шаҳарларида 1917-1918 йиллардаги миллий-сиёсий ташкилотларнинг шаклланиши ва фаолиятини ёритиб берган12. 

Фарғона водийси шаҳарларининг совет даври тарихига оид айрим маълумотлар, мустақиллик йилларида чоп этилган тўпламларда13, конференция материалларида ҳам ўз аксини топган14. 
О.Абдуллаевнинг “Фарғона водийси: Ижтимоий-иқтисодий ривожланиши жараёнлари” деб номланган рисоласида совет даври ва мустақиллик йилларида Фарғона водийсидаги, жумладан, Намангандаги ижтимоий-иқтисодий жараёнлар атрофлича ёритиб берилган15. 

Э.Мирзалиевнинг Фарғона водийсидаги Наманган шаҳри тарихига оид “Наманган шаҳар халқ маорифи тарихидан”, “Наманган маданияти тарихидан лавҳалар”, “Наманган шаҳри тарихидан лавҳалар” каби рисолалари ҳам тадқиқот объектини ёритишда муҳим ўрин эгаллайди. Муаллиф ўз асарларида ХХ аср бошларида Наманган шаҳридаги халқ таълими тизимидаги ўзгаришлар ҳамда маданий ҳаёт ҳақида айрим фикрларини бериб ўтган16.   

У.Долимов наманганлик маърифатпарвар Исҳоқхон Ибратнинг ҳаёти ва фаолиятига бағишланган китобида Ибратнинг ижодий фаолиятини ёритиш билан бирга, унинг замондошлари ва ушбу даврда Намангандаги маданий ҳаёт ҳақида ҳам қисман маълумотлар бериб ўтган17.

Д.Ҳ. Зияеванинг мавзуга доир қатор ишлари тадқиқот мавзусини ёритишда катта аҳамият касб этганини таъкидлаб ўтиш жоиз. Муаллифнинг мустақиллик йилларида қатор илмий монографиялари чоп этилди-ки, бу асарларда турли манбалардан фойдаланган ҳолда ХХ аср бошларида Туркистондаги, шунингдек Фарғона водийси шаҳарларидаги ижтимоий-иқтисодий, сиёсий ва маданий ҳаёт турли манбалар асосида таҳлил қилиб берилади. Муаллиф ўзининг “Туркистон миллий озодлик ҳаракати”18 деб номланган китобида 1918-1924 йилларда Совет ҳокимиятига қарши халқ курашлари ва уларни хорижий тадқиқотларда ёритилиши каби масалаларни ёритиб берган. Д.Зияеванинг “ХIХ-ХХ аср бошида Марғилон шаҳридаги ижтимоий-иқтисодий жараёнлар” номли мақоласида Марғилон шаҳрининг мустамлакачилик ва совет давридаги ижтимоий-иқтисодий ва маданий жараёнлар таҳлил қилинган19. Унинг “Совет ҳокимиятининг Ўзбекистонда хусусий мулк ва тадбиркорликка қарши кураш сиёсати” деб номланган мақоласида эса Туркистонда зўрлик билан ўрнатилган большевиклар ҳокимияти ва улар томонидан ўтказилган иқтисодий сиёсат, ўлкада мавжуд бўлган пахта саноати, хусусий корхоналар, темир йўллар, банк ва босмахоналарнинг национализация қилиниши ва унинг оқибатлари холисона ёритиб берилган20.

С.Шодмонованинг монографиясида немис ва турк тарихшунослигида Туркистонда совет тузумининг ўрнатилиши, Туркистон Мухторияти ҳақида қарашлар, Туркистондаги қуролли ҳаракатнинг сабаблари ва мақсади каби масалалар ёритиб берилиши тахлил қилинган21. Унинг “Туркистонда сайлов ҳуқуқи ва матбуот” номли мақоласида эса ХХ аср бошларида Туркистон ўлкасида шунингдек, Фарғона водийси шаҳарлари Давлат Думасига ўтказилган сайловлар, уларда аёлларнинг иштироки ва бу жараёнларни миллий матбуот саҳифаларида ёритилиши каби масалалар тахлил қилинган22.  

Р.Турсунова “1917 йил февральидан кейин Туркистон аҳолиси сиёсий фаоллигининг ўсиши ва шаҳарлардаги миллий демократик ташкилотларнинг фаолияти” номли мақоласида февраль инқилобидан сўнг ўлкадаги миллий демократик ташкилотларнинг шаҳарларнинг ўз-ўзини бошқарувига таъсири, шаҳарлардаги Думалар фаолияти масалаларини холисона ёритиб берган23.

Туркистон ўлкасида, жумладан, Фарғона водийси шаҳарларида иқтисодий масалалар бир гуруҳ тадқиқотчилар томонидан ҳам холисона ўрганилган. Жумладан, А.Расулов, С.Шадманова, Ф.Эргашев тадқиқотларида тегишли манбаларни таҳлил қилиш асосида Туркистон ўлкасида жумладан, Фарғона водийси шаҳарларида юз берган иқтисодий инқироз, шунингдек, очарчилик ва уни бартараф этишда кўрилган чора-тадбирлар масаласи акс эттирилган24.    
Сўнги йилларда яратилган илмий асарлар қаторида А.Расуловнинг монографияси муҳим аҳамиятга эга. Монографияда 1917–1924 йиллар Туркистон ўлкасида совет ҳокимиятини ўрнатилиш жараёнлари, ижтимоий-иқтисодий танглик ва озиқ-овқат муаммоларни ҳал этиш масалалари таҳлил этилган25. Шу ўринда монографиянинг “Волгабўйи, Уралолди ҳудудларининг Туркистон маданий ҳаётида тутган ўрни” деб номланувчи параграфида татар маърифатпарварларининг Туркистон маданий ҳаётидаги ўрнига тўхталиб ўтилган. Муаллиф рисоласида татар зиёлиларидан айримларининг Намангандаги матбаачилик ва педагогик фаолиятига ҳам эътибор қаратган.
Шунингдек А.Расуловнинг “Туркистон халқи бағрикенглиги” номли рисоласида Туркистон ўлкасида юз берган очарчиликнинг аянчли оқибатлари, Туркистон ўлкасига Волгабўйи, Уралолди ҳудудларидан минглаб очарчиликдан азоб чекаётган болаларни келтирилиши ва уларга ўлка аҳолисининг кўрсатган бағрикенглик намуналари ҳақида қимматли маълумотлар келтирилган26.
 Фарғона водийси шаҳарлари тарихини ўрганишда М.Юсупованинг монографияси ҳам муҳим аҳамият касб этади. Монографияда Фарғона водийсининг ХIХ аср охири – ХХ аср бошларидаги янги шаҳарлари, архитектураси тадқиқ этилган бўлиб, унда водий шаҳарларидаги шаҳарсозлик маданияти, европа усулларида янги шаҳарларни қурилиши анъаналари, мавжуд ёдгорликлар ва уларнинг ҳолати масалалари ёритиб берилган27. Шунингдек, мавзу тарихшунослигига оид айрим маълумотлар О.Ата–Мирзаев, В.Гентшке, Ҳ.З.Зиёев, Д.Ҳ.Зияева, Р.Муртазаева, М.Содиқов, Қ.Усмонов, М.Ҳайдаровларнинг тадқиқотларида учрайди28.
О.Ата-Мирзаев, В.Гентшке, Р.Муртазаева, А.Солиевларнинг “Историко-демографические очерки урбанизации Узбекистана”29 китоби эса Ўзбекистондаги урбанизация жараёнлари ва унинг қирраларини фанлараро турли йўналишда тадқиқ этилгани билан қадрлидир. 
Ўзбекистоннинг янги тарихини яратишда ўзбек халқига хос хусусият-ларнинг қадимий тарихини, бетакрор маданияти ва қадриятларини, айниқса бағрикенглик (толерантлик) ва миллатлараро тотувлик ғояларини ўзида мужассам этган асарлар яратилди. Масалан, О.Ата-Мирзаев, В.Гентшке, Р.Муртазаевалар томонидан ёзилган “Межнациональная толерантность в Узбекистане: история и современность”30 номли рисолада Ўзбекистонда миллатлараро бағрикенглик (толерантлик) масаласига тарихийлик, демографик, социологик нуқтаи назаридан ёндошилганлиги мухим аҳамият касб этади. 
Ушбу мавзуга оид адабиётлар таҳлили натижасида Фарғона водийси шаҳарларининг Советлар давридаги мураккаб ижтимоий-иқтисодий ва сиёсий жараёнлар тарихи ҳозиргача махсус тадқиқот мавзуси бўлмаганлигини намоён этади. 
Резюме

Этот статья освещает вопросы истории городов Ферганской долины в независимость эпоха в знаток истории.
Rezume.

The article described the history of cities of Fergana vole in the time of independence.

